
pare che sengano fatte a vita, e se torceno, e se storzellano secunno và lo cetrangolo, e pare che facciano lo ballo de trapolino, e po siente li peccerille cantare mille cose, Iesce iesce Sole scaglienta mparatore, non chiovere non chiovere, truone, e lampe fatte arrasso, nuie simmo li povere pellegrine, e cient’autre sdrusciole da faretenne ire mbruodo. Hora comme haviette deciuto tanto, che m’era addesa allancato, essa me respose, va ca l’aie trovata, com’è grasso lo sturno? comme si arcivo? Dì previta toia à che taverna ncè canoscimmo? mo nce l’haie cogliuta co sse paparacchie? mo piglie quaglie co ssi dicote, e disse, mo la mpapuocchie, e ’ngarbuglie, e ne la pische comm’ à perchiolella, mo haggio chino lo fuso, autro ca parole vo la zita, chesto me fece la gatta, meregnao, diascanc’è, chiorsì quanto curre, e mpizza, va figlio mio ca marzo te n’hà raso, e te puoie pigliare no palicco, e spizzolarete li diente, ca pe la parte mia puoie monnare nespola, e sonare le campane à grolia, e gridare a le ciauole, e ca si n’haie autra cannela, de chessa te puoie ire à corcare a lo scuro, ca nce pierde la rasa, e non nce ne licche, ca no nc’eie esca, nè taglio pe tene, e pe te dicere lo pensiero mio con tanto de lettera a marzapano, n’haggio abbesuogno de chiacchiare, ca lo cireco de Troia vole fatte e non parole, e canosco à la ponta de lo naso sti triunfe de coppa, e ste grasse de

